
እ.ኤ.አ ከኖቬምበር 1-10/2022 የነበረው የአየር ሁኔታ ግምገማ 
 

 በኖቬምበር የመጀመሪያዎቹ አሥር ቀናት በአብዛኛዎቹ የሀገሪቱ ክፍሎች ላይ ደረቅ፣ ፀሐያማና 

ነፋሻማ የአየር ሁኔታ አመዝኖባቸው የቆየ ቢሆንም፤ የበጋው ወቅት ዝናብ ተጠቃሚ የሆኑት የደቡብ፣ 

የደቡብ ምዕራብና የምዕራብ የኢትዮጵያ አካባቢዎች በአንዳንድ ቦታዎቻቸው ላይ ዝናብ ነበራቸው። 

በተጨማሪም በመጨረሻዎቹ ጥቂት ቀናት በአረብ ባህር ላይ የተፈጠረው ዝቅተኛ የአየር ግፊት ከዕለት ወደ 

ዕለት ዕርጥበት አዘል አየር የወቅቱ ዝናብ በማይጠበቅባቸው በመካከለኛው፣ በምስራቅ፣ በሰሜን ምሥራቃዊ 

ዳርቻዎች እንዲሁም በሰሜን ምዕራብ የሀገሪቱ አካባቢዎች ላይ የደመና ሽፋን እንዲጨምር መንሰኤ 

በመሆኑ፤ ከነበራቸው የደመና ሽፋን በመጨረሻዎቹ ሁለት ቀናት ቀላል ዝናብ ተስተዉሎባቸዋል፡፡ በሌላ 

በኩል የማለዳውና የሌሊቱ ቅዝቃዜ እምብዛም ያልተጠናከረ ቢሆንም፤ በአንዳንድ የሀገሪቱ ደጋማ ሥፍራዎች 

ላይ የቅዝቃዜው መጠን ከ5 ዲግሪ ሴልሽየስ በታች ሆኖ ተመዝግቧል። ለአብነት ያህል በደብረብርሀን 0.2፣ 

2.8፣ 2.0፣ 2.2፣ 3.2 እና 4.0፣ በሐሮማያ 1.6፣ 2.2፣ 3.4 እና 4.2፣ በቡኢ 3.4፣ 3.8 እና 4.6፣ በጨፋ 4.2 

እና 4.6፣ በፍቼ 4.6፣ በመሐል ሜዳ 1.2፣ 2.0፣ 3.0፣ 3.2 እና 4.0 እንዲሁም በወገል ጤና 2.0፣ 2.8፣ 3.5፣ 

3.6 እና 4.0 በዲግሪ ሴልሽየስ መመዝገቡን ከተሰበሰቡ መረጃዎች ለማወቅ ተችሏል፡፡ 

  

ባለፉት አስር ቀናት የነበረው የዝናብ መጠን ከሀገሪቱ የቦታ ሽፋን አንፃር ሲገመገም ከአማራ 

የምዕራብና መካከለኛው ጎንደር እና የአዊ ዞኖች፤ የቤንሻንጉል-ጉምዝ፣ የጋምቤላ፤ የደቡብ ምዕራብ 

ኢትዮጵያ፤ አብዛኛው የደቡብ ብሔር ብሔረሰቦችና ህዝቦች ክልል ዞኖች፤ ከአፋር የዞን3 እና 5፤ ከኦሮሚያ 

በሁሉም የወለጋ ዞኖች፣ የኢሉአባቦራ፣ የቡኖ በደሌ፣ የጅማ፣ የጉጂ፣ የምዕራብ አርሲና አርሲ፣ ምስራቅ 

ሀረርጌና የባሌ ክልል ዞኖች፤ የሲዳማ ክልል ዞኖች፤ ድሬዳዋና ሀረሪ እንዲሁም ከሱማሌ የሲቲ፣ የፋፈንና 

ኤረር ዞኖች ላይ ከ5-58 ሚ.ሜ የሚደርስ ዝናብ ከ2-8 ቀናት ያህል ነበራቸዉ (ከርታ 1 እና 2)፡፡ 
 

  ባለፉት አስር ቀናት የዘነበው የዝናብ መጠን ከመደበኛው ጋር ሲነፃፀር መካከለኛው ጎንደር፣ ደቡብ 

ወሎ፤ ከአፋር የዞን 3፣  5 እና የኤሊዳር ጣቢያ፤ አብዛኛው የቤንሻንጉል-ጉምዝና የደቡብ ምዕራብ ኢትዮጵያ 

ክልል ዞኖች፤ ከኦሮሚያ በሁሉም የወለጋ ዞኖች፣ የኢሉአባቦራ፣ የምዕራብ አርሲና አርሲ፣ የሰሜንና ምዕራብ 

ሸዋ ዞኖች፤ የባሌና የምስራቅ ባሌ ዞኖች እንዲሁም ምስራቅና ምዕራብ ሀረርጌ፤ ድሬዳዋና ሀረሪ፤ የሲዳማ 

ክልል ዞኖች፤ ከደቡብ ብሔር ብሔረሰቦችና ህዝቦች ክልል የወላይታና የሀዲያ ዞኖች እንዲሁም ከሱማሌ 

የሲቲ፣ የፋፈንና ኤረር ዞኖች ላይ መደበኛ እና ከመደበኛ በላይ የሆነ የዝናብ መጠን የነበራቸዉ ሲሆን፤ 

የተቀሩት በተለይም የወቅቱ ዝናብ የሚጠበቅባቸው የደቡብና የደቡብ ምስራቅ አካባቢዎች ከሞላ ጎደል 

ደረቅ  ሆነው ከመቆየታቸው ጋር ተያይዞ በአብዛኛዎቹ ሥፍራዎች ላይ ከመደበኛው ያነሰ ዝናብ ተስተውሏል 

(ካርታ 3)። 

ካርታ 3   እ.ኤ.አ ከኖቬምበር 1 እስከ 10 /2022 ድረስ የነበረው የዝና ብመጠን 

ከመደበኛው ጋር በመቶኛ ሲነፃፀር 
 

 

 

                 ከመደበኛ በታች              መደበኛ               ከመደበኛ በላይ 

እ.ኤ.አ ከኖቬምበር 1-10/2022 የነበረው የአየር ሁኔታ በእርሻ ሥራ  

እንቅስቃሴ ላይ ያሳደረው ተፅዕኖ 
  

ባሳለፍነው የኖቨምበር የመጀመሪያዎቹ አስር ቀናት በአብዛኛዎቹ የሀገሪቱ ክፍሎች ላይ የበጋው 

ደረቅ፣ ፀሐያማና ነፋሻማ የአየር ሁኔታ ተስተውሏል። ይህም ሁኔታ በዚህ ጊዜ የሰብል ስብሰባቸውን 

በሚያካሄዱ በአንዳንድ ሰብል በደረሰባቸው አካባቢዎች ለሰብል ስብሰባና ድህረ ሰብል ስብሰባ አመቺ ሁኔታን 

የፈጠረ እንደነበረ የተሰበሰቡ የግብርና ሚቲዎሮሎጂ መረጃዎች ያመለክታሉ፡፡ በሌላም በኩል የበጋው ወቅት 

ዝናብ ተጠቃሚ የሆኑት የደቡብ፣ የደቡብ ምዕራብና የምዕራብ ኢትዮጵያ አካባቢዎች በአንዳንድ 

ቦታዎቻቸው ላይ ዝናብ ነበራቸው።  ይህም ሁኔታ ሙሉ ለሙሉ እድገታቸውን ላልጨረሱ  ሰብሎች፣ ለቋሚ 

ተክሎች እንዲሁም በመኸር ወቅት መጨረሻ ላይ በአፈር ውስጥ በተከማቸ እርጥበት በመታገዝ ለሚዘሩ 

እንደ ጓያ እና ሽንብራ ለመሳሰሉ የጥራጥሬ ሰብሎች የተገኘው እርጥበት ጠቀሜታ የነበረው ሲሆን፤ 

በአንጻሩም በጋ ሁለተኛ የዝናብ ወቅታቸው በሆኑት የደቡብ አጋማሽ የሀገሪቱ ክፍሎች ላይ የተገኘዉ 

የተወሰነ እርጥበት በደጋማው አካባቢ ለተዘሩ ሰብሎች የውሃ ፍላጎት መሟላት እንዲሁም በቆላማው አካባቢ 

ለሚኖሩት አርብቶ አደሮችና ከፊል አርብቶ አደርች ለግጦሽ ሣርና ለመጠጥ ውሀ አቅርቦት አዎንታዊ 

አስተዋጽዕ ነበረው። በተጨማሪም በመጨረሻዎቹ ጥቂት ቀናት  የወቅቱ ዝናብ በማይጠበቅባቸው በምስራቅ፣ 

በመካከለኛውና በሰሜን ምዕራብ የሀገሪቱ አካባቢዎች ላይ በመጨረሻዎቹ ሁለት ቀናት ቀላል ዝናብ 

ተስተዉሎባቸዋል፡፡ ይህም  ሁኔታ ምንም እንኳን የደረሰን ሪፖሪት ባይኖርም በተወሰኑ ቦታዎች ላይ 

የነበረው እርጥበት እድገታቸውን ሙሉ ለሙሉ ባልጨረሱና በመሰብሰብ ላይ ባሉ ሰብሎች ላይ በተወሰነ 

ሁኔታ አሉታው ተፅእኖ ይኖረዋል። በሌላ በኩል የማለዳውና የሌሊቱ ቅዝቃዜ እምብዛም ያልተጠናከረ 

ቢሆንም፤ በአንዳንድ በመካከለኛው፣ በሰሜን ምስራቅና በምስራቅ የሀገሪቱ ደጋማ ሥፍራዎች ላይ 

በተከታታይ ቀናት የቅዝቃዜው መጠን ከ5 ዲግሪ ሴልሽየስ በታች ሆኖ ተመዝግቧል። ይህም ሁኔታ በነዚህ 

አካባቢዎች በመሰብሰብና በደረሱ ሰብሎች ላይ በመጠኑም ቢሆን አሉታዊ ጎን ነበረው  (ካርታ 4) ፡፡ 

   

           ካርታ 4 እ.ኤ.አ ከኖቬምበር 1 እስከ 10/2022 ድረስ የነበረው የእርጥበት ሁኔታ 

እ.ኤ.አ ከኖቬምበር 1-10/2022 የነበረው የአየር ሁኔታ በውሃው ዘርፍ  

እንቅስቃሴ ላይ ያሳደረው ተፅዕኖ 
 

    ባለፉት የኖቨምበር የመጀመርያው አስር ቀናት የነበረው የአየር ሁኔታ በውሃው ዘርፍ እንቅስቃሴ 

ላይ ያሳደረውን ተፅዕኖ ስንመለከት ከእርጥበታማ እስከ መጠነኛ እርጥበታማ ሁኔታ በደቡብ፣ በደቡብ 

ምዕራብና በምዕራብ የሀገሪቱ ተፋሰሶች ላይ ተስተውሏል፡፡ ይህንን ሁኔታ ተከትሎ በአብዛኛዉ ባሮ አኮቦ፣ 

የመካከለኛው እና የታችኛው ኦሞ ጊቤ፣ ገናሌዳዋ፣ በጥቂት መካከለኛው ስምጥ ሸለቆ፣ አባይ፣ የላይኛዉ 

ገናሌ ዳዋ እና ዋቤ ሸበሌ ተፋሰሶች ላይ ከመጠነኛ እርጥበት እስከ እርጥበታማ መጠን አግኝተዋል፡፡  

የተቀሩት የሀገሪቱ ተፋሰሶች በአብዛኛው ደረቅ እና ከፊል ደረቅ ሁኔታ ስር ቆይተዋል (ካርታ 5)፡፡ 

 

              

   ካርታ 5   እ.ኤ.አ ከኖቬምበር 1 እስከ 10/2022 ድረስ የነበረው የእርጥበት ሁኔታ 

እ.ኤ.አ ከኖቬምበር 11-20/2022 የሚኖረው የአየር  
ሁኔታ አዝማሚያ 

 

      በመደበኛ ሁኔታ በኖቨምበር ሁለተኛው አሥር ቀናት በአብዛኛው የሀገሪቱ ክፍሎች ላይ የበጋው 

ደረቅ፣ ፀሐያማና ነፋሻማ የአየር ሁኔታ የሚያመዝን ሲሆን፤ ከዚሁ ጋር ተያይዞ በአንዳንድ የሰሜን፣ 

የሰሜን ምሥራቅ፣ የምሥራቅ፣ የመካከለኛው እና የደቡበ ደጋማ ቦታዎች ላይ የሌሊቱና የማለዳው 

ቅዝቃዜ ይዘወተራል፡፡ በተጨማሪም በአንዳንድ የደቡብ ምዕራብ እና የምዕራብ እንዲሁም 

በጥቂትየደቡብ እና የደቡብ ምሥራቅ የሀገሪቱ አካባቢዎች ላይ ከቀላል እስከ መካከለኛ መጠን ያለው 

ዝናብ ያገኛሉ፡፡ 

         በሚቀጥሉት አሥር ቀናት የበጋው ደረቅ፣ ፀሐያማና ነፋሻማ የአየር ሁኔታ በአብዛኛው 

የሀገሪቱ ክፍሎች አመዝኖ እንደሚቆይ የሚጠበቅ ቢሆንም፤ በተለይም እስከ እሁድ ባሉት ቀናት ውስጥ  

አልፎ አልፎ ከሚጠናከሩት የሚቲዎሮሎጂ ገጽታዎች ላይ በመነሳት በአንዳንድ የሀገሪቱ አከባቢዎች 

ላይ የደመና ሽፋን መጨመር እንደሚኖር የትንበያ መረጃዎች ይጠቁማሉ፡፡ በዚሁ መሰረትም  

በአንዳንድ የምዕራብ፣ መካከለኛዉ እና ምሥራቃዊ ዳርቻዎች የሀገሪቱ አከባቢዎች ላይ ከቀላል እሰከ 

መካከለኛ መጠን ያለው ዝናብ ሊያገኙ ይችላሉ፡፡ ይሁን እንጂ ከቀጣዩ ሰኞ ጀምሮ በአብዛኛው የሀገሪቱ 

አካባቢዎች ላይ የበጋው ደረቅ፣ ፀሀያማና ነፋሻማው የአየር ሁኔታ የሚያመዝን ይሆናል። 
 

        በአጠቃላይ በመጪዎቹ አሥር ቀናት ከኦሮሚያ ጅማ፣ ኢሉአባቦራ፣ ቡኖ በደሌ፣ ሁሉም የወለጋ 

ዞኖች፣ የባሌና የአርሲ ዞኖች፣ ጥቂት የጉጂ፣ የቦረና የምዕራብ ሐረርጌ ዞኖች የደቡብ ምዕራብ ኢትዮጵያ 

እና የሲዳማ ክልል አብዛኛዉ ዞኖች፤ ከደቡብ ብሄር ብሄረሰቦችና ህዝቦች ክልል ደግሞ የጋሞ፣ የጎፋ፣ 

የጌዲዮ፣ የወላይታ እንዲሁም  የደቡብ ኦሞ እና የሰገን ሕዝቦች፤ ከአማራ ክልል የምዕራብ ጎጃም፣ የአዊ፣ 

የምዕራብ፣ የመካከለኛዉና የሰሜን ጎንደር፤ የጋምቤላና የቤንሻንጉል ጉምዝ ክልል ዞኖች እንዲሁም 

ድሬደዋና ሐረሪ በተለያዩ ሥፍራዎቻቸው ላይ በአብዛኛው ከመደበኛው ጋር የተቀራረበ ዝናብ 

ይኖራቸዋል። በተጨማሪም ከሶማሌ ክልል የዳዋ፤ የሊበን፤ የቆራሄ፣ አፍዴር የዶሎ እና የፋፈን ዞኖች 

ከመደበኛው ጋር የተቀራረበ ዝናብ ያገኛሉ፡፡ የመካከለኛው፣ የሰሜን ምሥራቅ እንዲሁም የአፋር 

አጎራባች ሥፍራዎች አልፎ አልፎ ከሚኖራቸው የደመና ሽፋን ለጥቂት ቀናት ቀላል ዝናብ የሚያገኙ 

ቢሆንም፤ ከመደበኛው ያነሰ ዝናብ አመዝኖባቸው ይቆያሉ። የተቀሩት የሀገሪቱ ሥፍራዎች ደረቅ የአየር 

ሁኔታ አመዝኖባቸው ይቆያሉ፡፡ 

እ.ኤ.አ ከኖቬምበር 11-20/2022 የሚኖረው የአየር ሁኔታ አዝማሚያ በእርሻ 
ሥራ እንቅስቃሴ ላይ ሊያሳድር የሚችለው ተፅዕኖ 

 

  በሚቀጥሉት የኖቬምበር ሁለተኛው አስር ቀናት በአብዛኛው የበጋው ደረቃማ የእርጥበት ሁኔታ 

እንደሚያመዝን የሚጠበቅ ሲሆን፤ ይህም ሁኔታ በተለይም የመኸር ሰብል ለሚሰበስቡና የድህረ ሰብል 

ስብሰባ ተግባራትን ለሚያከናውኑ አካባቢዎች አዎንታዊ ሚና ይኖረዋል፡፡ በመሆኑም አርሶ አደሮች 

ይህንን ምቹ ሁኔታ ከግምት በማስገባት የደረሱ ሰብሎችን በአግባቡና በጊዜው እንዲሰበስቡ ይመከራሉ፡

፡ በተጨማሪም ከደረቃማው ሁኔታ ጋር ተያይዞ በአንዳንድ ደጋማ ቦታዎች የሌሊቱና የማለዳው ቅዝቃዜ 

በአንፃራዊ ሁኔታ ሊጠናከርና ለውርጭ ተጋላጭ በሆኑ አካባቢዎችም ውርጭ የመከሰት እድል 

ስለሚኖረው እድገታቸውን ባልጨረሱ ሰብሎችና በመስኖ በሚለሙ አትክልቶች ላይ በተወሰነ መልኩ 

አሉታዊ ተፅእኖ ሊኖረው ስለሚችል አርሶ አደሮች አስፈላጊውን ጥንቃቄ ለማድረግ እንዲችሉ የግብርና 

ባለሙያዎች ቅርብ ክትትልና አስፈላጊውን እገዛ እንዲያደርጉ ከወዲሁ ይመከራል፡፡ በሌላ በኩል አልፎ 

አልፎ ከሚጠናከሩ የሚቲዎሮሎጂ ገጽታዎች ጋር ተያይዞ በተለይም በመጀመሪያዎቹ ጥቂት ቀናት 

አብዛኛው የኦሮሚያ ዞኖች ምሥራቅ ሐረርጌ፣  አርሲና ምስራቅ አርሲን ጨምሮ የጋምቤላና የቤንሻንጉል 

ጉሙዝ ዞኖች፤ ከደቡብ ብሄር ብሄረሰቦችና ህዝቦች ክልል አብዛኛው ደቡባዊ ክፍል ከደቡብ ምዕራብ 

ኢትዮጵያ የከፋና የቤንች ማጂ ዞኖች እንዲሁም የደቡብ ሱማሌ የተወሰነ ቦታዎችን ጨምሮ በጥቂት 

ሥፍራዎቻቸው ላይ ቀላል መጠን ያለው እርጥበት እንደሚኖራቸው ይጠበቃል፡፡ ይህም የሚጠበቀው 

እርጥበት እድገታቸውን ሙሉ ለሙሉ ላላጠናቀቁ የመኸር ሰብሎች፣ ለቋሚ ተክሎች እንዲሁም በጋ 

ሁለተኛ የዝናብ ወቅታቸው በሆኑት በደቡብና ደቡብ ምስራቅ የሀገሪቱ ክፍሎች በደጋማው አካባቢ 

ለተዘሩ ሰብሎች የውሃ ፍላጎት መሟላት እንዲሁም በቆላማው አካባቢ ለሚኖሩት አርብቶ አደሮችና 

ከፊል አርብቶ አደርች ለግጦሽ ሣርና ለመጠጥ ውሀ አቅርቦት በጎ ሚና ይኖረዋል፡፡ ይሁንና በአንዳንድ 

አካባቢዎች ሰብሎች እየደረሱ ከመሄዳቸው ጋር ተያይዞ የሰብል ስብሰባ እየተከናወነ ሲሆን፤ ከላይ 

ከተገለጹት የዝናብ ወቅታቸው ባልሆነና እርጥበት በሚጠበቅባቸዉ አካባቢዎች እርጥበቱ ጉዳት 

እንዳያደርስ አስፈላጊውን ጥንቃቄ ማድረግ ያስፈልጋል፡፡   

እ.ኤ.አ ከኖቬምበር 11-20/2022 የሚኖረው የአየር ሁኔታ አዝማሚያ 
በዉሀዉ ዘርፍ እንቅስቃሴ ላይ ሊያሳድር የሚችለው ተፅዕኖ 

 

 በሚቀጥሉት የኖቨምበር ሁለተኛ አሥር ቀናት በውሃው ዘርፍ እንቅስቃሴ ላይ ሊያሳድር 

የሚችለው ተፅዕኖ ስንመለከት በአንዳንድ  የደቡብ ምዕራብ፣ የምዕራብ፣ በጥቂት የደቡብ እና የደቡብ 

ምሥራቅ የሀገሪቱ ተፋሰሶች ላይ ከመጠነኛ እርጥበት እሰከ እርጥበታማ መጠን ሊያገኙ እንደሚችሉ 

ይጠበቃል፡፡  በዚሀም መሰረት በአብዛኛው ባሮአኮቦ፣ ኦሞ ጊቤ፣ የላይኛው እና የመካከለኛው አባይ፣ 

ገናሌ ዳዋ፣ የመካከለኛውና የታችኛው ስምጥ ሸለቆ፣ ዋቤ ሸበሌ እንዲሁም የመካከለኛው አዋሽ ተፋሰሶች 

ላይ ከመጠነኛ እርጥበት እሰከ እርጥበታማ መጠን የሚያገኙ ሲሆን፤ በጥቂት ቦታዎች ላይ ከፍተኛ 

እርጥበት ይጠበቃል፡፡ የተቀሩት የሀገሪቱ ተፋሰሶች ላይ ደግሞ በበጋው ደረቅ እና ከፊል ደረቅ ሁኔታ 

ስር እንደሚቆዩ ይጠበቃል፡፡ 

 

 


